
Plan d’instrucziun 21 – posiziun da la Lia Rumantscha
■ (lr) La fin d’october ha la Lia Ruman-
tscha (LR) inoltrà sia posiziun areguard
il Plan d’instrucziun 21 al Departament
d’educaziun, cultura e protecziun da
l’ambient dal Grischun. Il tenor general
da quella posiziun è ch’il Plan d’in-
strucziun 21 sto differenziar anc me-
glier en las pretensiuns fatgas sin ils
differents stgalims, schebain i sa tracta
da la lingua d’alfabetisaziun resp. da la
varianta linguistica receptiva (leger e
chapir). Tenor la LR èn las pretensiuns
per l’acquisiziun receptiva da la lingua en
rumantsch grischun memia autas. Ultra
da quai mancan tenor l’avis da la LR las
disposiziuns areguard las scolas bilinguas
e quellas areguard las cumpetenzas recep-
tivas ch’i vala da cuntanscher en leger e
chapir l’idiom.

En sia posiziun sa restrenscha la Lia Ru-
mantscha a constataziuns areguard l’im-
plementaziun da l’instrucziun da ru-
mantsch en il Plan d’instrucziun 21
(PI21). Resumond vegn la Lia Ruman-
tscha a las suandantas conclusiuns e pro-
postas:

– Las scolaras ed ils scolars da las scolas
rumantschas duain en emprima lingia
emprender quel rumantsch ch’è vegnì de-
finì sco lingua d’alfabetisaziun (gramma-
tica, ortografia, etc.) da lur vischnanca en-
fin ch’els sortan dal temp da scola obliga-
toric.

– Per scolaras e scolars che emprendan
rumantsch grischun sco varianta lingui-
stica receptiva duai l’avischinaziun al ru-
mantsch grischun succeder pir a partir dal
segund ciclus en ina furma adattada a la ve-
gliadetgna, facila e cumplementara a l’in-
strucziun idiomatica. La finamira è ch’ils
uffants d’ozendi chapeschian sco creschids
senza difficultads communicaziuns en ru-
mantsch grischun.

– En il senn dal tractament egual da tut
las scolaras rumantschas e da tut ils scolars
rumantschs vala mo la lingua d’alfabetisa-
ziun sco rom d’examen. Per la varianta lin-
guistica receptiva sto vegnir definida in’au-
tra furma per garantir la cumpetenza.

– Per las scolas rumantschas èn da met-
ter a disposiziun meds d’instrucziun con-
furms al PI21 en ils idioms ed en ru-
mantsch grischun.

In sguard enavos
Ils 31 d’october 2012 ha la Lia Ruman-
tscha surdà ensemen cun differents repre-

schentants da la Rumantschia a la regenza
ina decleraziun d’intenziun per imple-
mentar l’uschenumnà model da coexi-
stenza en las scolas rumantschas che duai
contribuir a moda essenziala a schliar las
differenzas areguard l’alfabetisaziun en las
scolas rumantschas. La finamira da questa
gruppa da lavur èsi tranter auter stà da
concretisar en in segund pass il model da
coexistenza, suenter che la Rumantschia
è sa cunvegnida davart quel, per alura al
implementar en il Plan d’instrucziun 21.
Per elavurar la posiziun areguard il Plan
d’instrucziun 21 ha la Lia Rumantscha
furmà ina gruppa d’experts cun repre-
schentants da las pli impurtantas gruppas
d’interess (conferenzas da la magistraglia
rumantscha, Pro idioms Engiadina, Pro
idioms Surselva, Pro rumantsch, Lia Ru-
mantscha e la Scola auta da pedagogia dal
Grischun en funcziun consultativa). La
gruppa d’experts n’è però betg vegnida
perina. Perquai ha la Lia Rumantscha
schlià la gruppa d’experts prematura-
main. Malgrà tut èn sa mussadas tenden-
zas cleras che permettan da concretisar
l’implementaziun dal model da coexi-
stenza en il Plan d’instrucziun 21, las qua-
las la Lia Rumantscha ha integrà en sia
posiziun.

Decleraziuns detagliadas
davart ils singuls temas

1. Finamira: leger texts adattads a la ve-
gliadetgna en rumantsch grischun enfin
la fin dal temp da scola obligatoric. A la
fin dal temp da scola primar duain sco-
laras e scolars ch’èn vegnids alfabetisads
en lur idiom savair leger texts adattads
a la vegliadetgna en rumantsch gri-
schun. En il focus na stat betg la cha-
pientscha pled per pled, mabain ina re-
sumaziun libra dal cuntegn dals texts
(chapientscha dal text generala). Las
pretensiuns per l’acquisiziun receptiva
da la lingua en rumantsch grischun èn
memia autas en il sboz dal PI21. Las fi-
namiras duain sa concentrar sin las
cumpetenzas da leger.

2. Las cumpetenzas aspiradas en ru-
mantsch grischun en il PI21 per uffants
alfabetisads en l’idiom paran dad esser
memia autas. La Lia Rumantscha è da
l’avis ch’il nivel da las enconuschientschas
ch’èn mintgamai da cuntanscher en la se-
gunda varianta linguistica è da sbassar en
confrunt cun la varianta proponida en il
sboz dal PI21. En nagin stgalim, era betg
en il stgalim superiur, na po vegnir pre-
tendì il medem nivel. L’accent principal
sto er en las classas superiuras restar clera-

main sin la furma duvrada per l’alfabeti-
saziun.

3. Ils contacts receptivs cun la varianta
linguistica passiva rumantsch grischun
succedan memia baud. Il sboz dal PI21
prevesa ils emprims contacts receptivs cun
il rumantsch grischun gia en l’emprim ci-
clus. Quai è memia baud. In’emprima avi-
schinaziun a las cumpetenzas receptivas en
il segund ciclus tanscha e correspunda a las
recumandaziuns oriundas dal Concept
Haltiner.

4. Las cumpetenzas ch’ènd’acquistar en
la varianta linguistica receptiva rumantsch
grischun èn formuladas a moda memia
pauc precisa e laschan avert memia bler
spazi d’interpretaziun. Areguard las cum-
petenzas ch’èn d’acquistar en la varianta
linguistica receptiva rumantsch grischun
ston ins lavurar cundapli exempels per evi-
tar confusiuns nunnecessarias e memia
gronds spazis d’interpretaziun. Las finami-
ras da l’instrucziun èn da formular uschia
ch’i va p. ex. tar l’identificaziun d’auters
idioms u dal rumantsch grischun per l’abi-
litad da la classificaziun intuitiva e betg per
dapli. Concret: pudair differenziar sche-
bain in text è scrit en l’agen idiom u betg.

5. Examens en las cumpetenzas ch’èn
d’acquistar en la varianta linguistica recep-

tiva rumantsch grischun. Per che scolaras e
scolars che frequentan ina scola idiomatica
na vegnian betg dischavantagiads entras
examens da la cumpetenza receptiva en ru-
mantsch grischun ston ins desister en il
senn dal tractament egual d’examinar la
cumpetenza receptiva. Empè dad examens
duai vegnir constatà en ina procedura ori-
entada a la cumpetenza (senza dar notas als
scolars, exempel Cockpit) schebain las
cumpetenzas pretendidas èn vegnidas
acquistadas. La cumpetenza minimala ch’è
da cuntanscher cumpiglia la chapientscha
da leger, nua ch’i na va betg per chapir il
text pled per pled,mabain amoda generala
(ina resumaziun cun agens pleds en la vari-
anta da la lingua d’alfabetisaziun). Ils texts
tschernids ston correspunder a la veglia-
detgna ed esser autentics. Uschia èn p. ex.
ils texts da medias, las leschas, etc. propo-
nids en il PI21 pauc adattads per quest in-
tent. Per ils examens d’admissiun al gimna-
si è da princip da tscherner la lingua d’alfa-
betisaziun sco lingua d’examen.

6. Las scolas bilinguas e las cumpeten-
zas receptivas en l’idiom per scolaras e sco-
lars alfabetisads en rumantsch grischun
n’èn betg resguardadas en il PI21.

En il PI21 dovri ulteriuras disposiziuns
areguard las scolas bilinguas. Analog a las
cumpetenzas receptivas dal rumantsch gri-
schun ston era vegnir definidas disposi-
ziuns per las cumpetenzas receptivas en
l’idiom. Quai fa part dal model da coexi-
stenza e correspunda er al tractament egual
da tut las scolaras rumantschas e da tut ils
scolars rumantschs.

7. Meds d’instrucziun per il PI21. Per
realisar il PI21 dovri meds d’instrucziun
adequats ed attractivs. La situaziun dals
meds d’instrucziun per las scolas che alfa-
betiseschan en ils idioms rumantschs è de-
solata e betg confurma al PI21. Per chattar
vias or da la situaziun actuala èsi inevitabel
che la regenza defineschia ina gruppa da la-
vur per promover ils meds d’instrucziun
rumantschs e ch’ella dettia in’incumbensa
uffiziala per normalisar la situaziun dals
meds d’instrucziun rumantschs. La Lia
Rumantscha è persvasa ch’igl è urgenta-
main necessari d’agir sin il champ dals
meds d’instrucziun rumantschs. Igl è ne-
cessari da chattar ina soluziun transitorica
gist era per il temp enfin l’introducziun dal
PI21 ed enfin che vegnan producids per las
scolas rumantschas meds d’instrucziun
confurms al PI21.

Il secretari general da la Lia Rumantscha Urs Cadruvi (san.) ed il parsura Duri Bezzola preschentan la posiziun da la LR en connex cun
il Plan d’instrucziun 21. FOTO R. CANAL

La Regiun Grischun Central sa dosta
■ (cp/pi) Tar l’elaboraziun dalla basa
dalla lescha tar l’iniziativa da sagon-
das abitaziuns, spera e sa feida la su-
prastanza dalla Regiun Grischun Cen-
tral sen igls parlamentaris federals.
Ella vot pero er metter sezza segns. La
Corporaziun regiunala Grischun Cen-
tral spera, tgi igls parlamentaris federals
vegian santia igl clom d’ageid dalla po-
pulaziun muntagnarda e tgi dettan san-
tour agls giaveischs ed allas supplicas.
Bietgs tgi existivan gio avant igls 11 da
mars 2012, duessan er agl avigneir saveir
neir duvros scu sagondas abitaziuns,
chegl sainza pi grondas restricziuns da
possess. Cotras vignan betg pussibilitos
ulteriours «bietgs aint igl verd», tar en
scumond fissan pero da spitgier noschas
consequenzas economicas.

Abitaziuns administradas
La finanzaziun a travers da hotels antras
en eventual bietg da sagondas abitaziuns
administradas, vign beneventada dalla
suprastanza dalla Regiun Grischun Cen-
tral. Ella spetga tgi chella vigna integrada
ainten la legislaziun. Er duess ena pi-
tschna amplificaziun interna digl spazi
d’abitar esser lubeida, schi chel spazi vign
liber antras maseiras energeticas (p. ex.
tar en ramplazzamaint digl scoldamaint
convenziunal cun en scoldamaint da
sonda geotermica).

Da curt ò la RegiunGrischunCentral
lantschea ena retschertga tar las «conse-
quenzas dall’iniziativa da sagondas abita-
ziuns sen la mastranza dalla Regiun Gri-
schunCentral» emano ena discussiun da

podi cun represchentants dall’economia
e digls cumegns. Igls resultats demossan
tgi a media ed a lunga vista dattigl gron-
dasmidadas tar la mastranza. Colliia cun
chegl è er ena ferma perdita da posts da

lavour e posts d’amprendissadi. Igls cu-
megns on da far chint cun considerabel
pi pacas antradas. Sainza chellas antradas
è da far chint cun gronds sforzs da
spargn. Chegl diminuescha la qualitd da

veiver dalla populaziun e la cumpetivitad
segl sectour turistic.

Novas strategias pigl 2014
Dasper la creaziun da cundiziuns da
basa drizzadas agl avigneir per igl turis-
sem, ègl da defineir novas fegnameiras.
Scu amprem è igl nez effizient dalla
forza hidraulica ed energeias alternati-
vas, forsa er igl posiziunamaint dalla
Regiun Grischun Central scu aglome-
raziun da Coira, scu regiun culturala u
scu mond d’aventuras digl territori
(lengia dall’Alvra, Parc Ela, monu-
maints culturals, etc.). Zonas d’abitar
cun prietschs da taragn ruschanevels
per gliout tgi vottan piglier dimora èn
da promover. A curta vista è da prefe-
reir per la promoziun dalla economia
da construcziun maseiras energeticas
ed igl mantignameint basignevel tar
bietgs publics.

Aint igl rom d’ena retschertga vign la
regiun ad erueir tigls cumegns igl spazi
tgi dovra per domiciliier industreia e
mastranza e las strategias da marketing
correspondentas. Tar chels sforzs vign
spitgia digls uffezis federals e cantunals
bagnvuglientscha e sustign an senn
d’ena autodecisiun dalla populaziun.
Luvratoris cun la populaziun e la defi-
niziun da strategias duessan succeder igl
onn 2014.

La construcziun da hotels novs ainten las regiunsmuntagnardas è prest betg pussebla sainza saveir finanztgier a travers cun la vendita
dad abitaziuns. MAD

